
O‘ZBEKISTONDA IFRSGA O‘TISH 

BOSHQARUV QARORLARIGA TA’SIRI: 

Annotatsiya. Maqolada O‘zbekistonda Xalqaro moliyaviy hisobot standartlari (IFRS)ga o‘tish jarayonining 
korxonalar boshqaruv tizimiga ta’siri tahlil qilindi. Tadqiqotda UzAuto Motors AJ tanlangan, kompaniyaning 
IFRS asosida tayyorlangan moliyaviy hisobotlari va ularning boshqaruv qarorlarini qabul qilishdagi ahamiyati 
o‘rganildi. Tadqiqot natijalari IFRS moliyaviy ma’lumotlarning shaffofligi, taqqoslanuvchanligi va ishonchliligini 
oshirib, strategik hamda operatsion boshqaruv qarorlarini yanada samarali qabul qilishga xizmat qilishini 
ko‘rsatadi.

Kalit so‘zlar: IFRS, UzAuto Motors, moliyaviy hisobotlar, boshqaruv qarorlari, moliyaviy koeffitsiyentlar, 
moliyaviy barqarorlik, strategik boshqaruv, shaffoflik.

Abstract. The article analyzes the impact of the transition to International Financial Reporting Standards 
(IFRS) in Uzbekistan on the management system of enterprises. The study examined the financial statements 
of the selected company, UzAuto Motors JSC, prepared on the basis of IFRS, and their significance in making 
management decisions. The results of the study show that IFRS increases the transparency, comparability, and 
reliability of financial information and serves to make strategic and operational management decisions more 
effectively.

Keywords: IFRS, UzAuto Motors, financial statements, management decisions, financial ratios, financial 
stability, strategic management, transparency.

Аннотация. В статье анализируется влияние перехода на Международные стандарты финансовой 
отчётности (МСФО) в Узбекистане на систему управления предприятиями. В исследовании рассмотрена 
финансовая отчётность выбранной компании АО «UzAuto Motors», подготовленная на основе МСФО, 
и её значение для принятия управленческих решений. Результаты исследования показывают, что 
МСФО повышают прозрачность, сопоставимость и достоверность финансовой информации, а также 
способствуют более эффективному принятию стратегических и оперативных управленческих решений.

Ключевые слова: МСФО, UzAuto Motors, финансовая отчётность, управленческие решения, 
финансовые коэффициенты, финансовая устойчивость, стратегическое управление, прозрачность.

K I R I S H
Hozirgi globallashuv sharoitida global iqtisodiyotning rivojlanishi va xalqaro investitsiyalar hajmining 

ortib borishi korxonalardan moliyaviy hisobotlarni xalqaro standartlar asosida tayyorlashni talab etmoqda. 
Bu esa mamlakatga investitsiyalar oqimini yaxshilash, moliyaviy axborotlarning shaffofligini oshirish hamda 
moliyaviy hisobotlardan boshqaruv qarorlarini asoslashda samarali foydalanish imkonini bermoqda. Bunga 
erishishda Xalqaro moliyaviy hisobot standartlari (IFRS) muhim o‘rin tutadi. Moliyaviy hisobotlar korxona 
faoliyati to‘g‘risidagi eng muhim axborot manbalaridan biri hisoblanadi. Rahbariyat ushbu ma’lumotlar asosida 
investitsiya, moliyalashtirish, xarajatlarni boshqarish va kelajakdagi rivojlanish bilan bog‘liq qarorlarni qabul 
qiladi. Shuning uchun moliyaviy hisobotlarning to‘g‘ri va ishonchli shakllantirilishi boshqaruv samaradorligiga 
ta’sir ko‘rsatadi.

M A V Z U G A  O I D  A D A B I Y O T L A R  S H A R H I
O‘zbekistonda ham so‘nggi yillarda moliyaviy hisobotlarni xalqaro standartlarga o‘tkazish bo‘yicha keng 

ko‘lamli islohotlar amalga oshirilmoqda. Xususan, 2020-yildan boshlab yirik aksiyadorlik jamiyatlari va davlat 
ulushi mavjud korxonalarda IFRSni joriy qilish bo‘yicha huquqiy asoslar yaratildi [1]. O‘zbekiston Respublikasi 
Prezidentining “Moliyaviy hisobotning xalqaro standartlariga o‘tish bo‘yicha qo‘shimcha chora-tadbirlar 
to‘g‘risida”gi PQ-4611-son qarorida [1] mamlakatimizda IFRSga o‘tish jarayonini jadallashtirish zarurligi alohida 
ta’kidlangan. Mazkur qaror milliy korxonalarda moliyaviy hisobotlarning shaffofligini ta’minlash va ularni xalqaro 
miqyosda boshqa korxonalar bilan solishtirish imkonini beradi. Bu esa UzAuto Motors kabi yirik korxonalarda 
moliyaviy axborotdan nafaqat tashqi hisobot, balki boshqaruv qarorlarini asoslash vositasi sifatida foydalanish 
zaruratini kuchaytiradi. Bundan tashqari, 2025-yil 15-sentabrdagi PQ-282-son qarorda moliyaviy hisob tizimiga 
xalqaro talab va standartlarni keng joriy etish islohotlarning navbatdagi bosqichi sifatida belgilandi [2]. Qarorda 
jamiyat va iqtisodiyot uchun muhim ahamiyatga ega bo‘lgan tashkilotlarning moliyaviy hisobotlari, auditi va 
boshqaruviga alohida talablar joriy etilishi nazarda tutilgan. Bu esa korxonalarda moliyaviy hisobotlarning 
shaffofligi va ishonchliligi nafaqat tashqi foydalanuvchilar, balki ichki boshqaruv qarorlari uchun ham muhim 
ahamiyat kasb etishini ko‘rsatadi.

IFRSning asosiy maqsadi moliyaviy axborotlarning sifati va shaffofligini oshirish orqali investorlar, kreditorlar 
hamda menejerlar uchun ishonchli ma’lumotlar bazasini yaratishdan iborat [3]. IFRSga o‘tish nafaqat tashqi 
foydalanuvchilar, balki korxona rahbariyatining qaror qabul qilish jarayoniga ham ta’sir ko‘rsatadi [4]. Xalqaro 
amaliyotda ham IFRS asosida tayyorlangan moliyaviy hisobotlar investorlar, kreditorlar va korxona rahbariyati 
uchun qaror qabul qilishda muhim axborot manbai sifatida qaraladi [5].

1-rasm. IFRS asosida tayyorlangan moliyaviy hisobot axborotidan foydalanuvchilar[6].

Moliyaviy hisobotlar boshqaruv qarorlarining asosiy manbasi hisoblanadi. IFRS asosida tayyorlangan 
hisobotlar korxonaning aktivlari, majburiyatlari, daromadlari va xarajatlarini iqtisodiy mazmunidan kelib chiqib 
aks ettiradi [7]. Moliyaviy hisobotlarni to‘g‘ri talqin qilish orqali uning foydalanuvchilari korxonaning haqiqiy 
moliyaviy holatini baholash imkoniyatiga ega bo‘ladilar. Masalan, menejerlar moliyaviy hisobotlardan bo‘limlar 
samaradorligini baholash yoki KPI tizimini joriy qilishda foydalanishlari mumkin, xodimlar esa o‘zlarining 
kelajagini kompaniya bilan bog‘lash va uzoq muddatli rejalar tuzish uchun ishlatishlari mumkin. Ichki auditorlar 
korxonaning ichki tekshiruvlarida qo‘llashlari mumkin bo‘ladi [8].

IFRS asosida tuzilgan moliyaviy hisobotlarni to‘g‘ri talqin qilish uning foydalanuvchilariga quyidagi 
boshqaruv qarorlarini qo‘llab-quvvatlashga yordam berishi mumkin:

Ishonchli moliyaviy 
ma’lumotlar 

bazasini taqdim 
etadi

Strategik 
rejalashtirish va 

maqsadlarni 
belgilashni qo‘llab-

quvvatlaydi

Kapitalni 
taqsimlash bo‘yicha 

qarorlarni 
kuchaytiradi

Moliyalashtirish va 
qarz olish bo‘yicha 

qarorlarni 
kuchaytiradi

Ish faoliyatini 
baholash va 

hisobdorlikni 
osonlashtiradi

2-rasm. IFRS asosida moliyaviy hisobotlarning boshqaruv qarorlariga ta’siri[6].

Tadqiqot metodologiyasi
Mazkur tadqiqotda keys-stadi yondashuvi, hujjatli tahlil va moliyaviy koeffitsiyentlar tahlili usullaridan 

foydalanildi. Tadqiqot obyekti sifatida UzAuto Motors AJ tanlandi. Tahlil uchun kompaniyaning 2023–2024-yillar 
bo‘yicha Deloitte LLC tomonidan audit qilingan IFRS asosidagi konsolidatsiyalashgan moliyaviy hisobotlari 
asos qilib olindi. Tadqiqotda foydalilik, samaradorlik, likvidlik va moliyaviy barqarorlik ko‘rsatkichlari hisoblandi 
hamda ushbu ko‘rsatkichlar boshqaruv qarorlarini baholash nuqtayi nazaridan tahlil qilindi.

T A H L I L  V A  N A T I J A L A R
UzAuto Motorsda IFRSning joriy etilishi va natijalari
O‘zbekistondagi yirik avtomobil ishlab chiqaruvchisi “UzAuto Motors” aksiyadorlik jamiyati 1996-yil 

17-martda rasman tashkil topgan. Moliyaviy hisobotlarni xalqaro standartlarga muvofiqlashtirish maqsadida 
MHXS (IFRS) standartlariga 2018–2019-yillardan boshlab o‘tgan [9]. Bu esa kompaniyaning xalqaro moliya 
bozorlariga chiqishi va xorijiy investorlar bilan ishlash imkoniyatlarini kengaytirgan.

2023–2024-yillar moliyaviy natijalari tahlili shuni ko‘rsatadiki, IFRS asosida tayyorlangan hisobotlar 
menejmentga korxona faoliyatining samaradorligini aniq baholash imkonini bergan. Ushbu ma’lumotlar manbasi 
sifatida “Deloitte” xalqaro auditorlik korxonasi tomonidan audit qilingan IFRS hisobotlaridan foydalanildi [9].

1-jadval. UzAuto Motors AJning 2023–2024-yillardagi foydalilik koeffitsiyentlari tahlili[9].

UzAuto Motors: Moliyaviy koeffitsiyentlar tahlili

Koeffitsiyent 2023 2024 O‘zgarish Trendlar

FOYDALILIK KOEFFITSIYENTLARI

Jalb qilingan kapital 
rentabelligi 38,59% 29,65% -8,94% ▼ Pasaygan

Yalpi foyda marjasi 13,68% 13,73% +0,05 ▲Yaxshilangan
Operatsion foyda marjasi 10,18% 9,04% -1,14 ▼ Pasaygan

Sof foyda marjasi 7,24% 7,43% +0,19 ▲Yaxshilangan

Kapital rentabelligining pasayishiga odatda bir nechta omillar ta’sir ko‘rsatadi [10]. UzAuto Motors misolida 
kompaniyaning so‘nggi yillarda, xususan, 2021–2023-yillarda Chevrolet Onix va Tracker modellarini ishlab 
chiqarishni yo‘lga qo‘yish hamda ularni lokalizatsiya qilish bo‘yicha amalga oshirgan yirik investitsion loyihalari 
ushbu ko‘rsatkichga ta’sir qilgan bo‘lishi mumkin. Natijada kapital rentabelligi 2023-yildagi 38,59 foizdan 2024-
yilda 29,65 foizgacha pasaygan. Bunday investitsion loyihalar dastlab kompaniyaning kapital va aktivlar hajmini 
oshiradi, lekin ularning to‘liq moliyaviy samarasi keyingi davrlarda namoyon bo‘ladi.

Yalpi foyda marjasi 2023-yilda 13,68 foizni tashkil etgan bo‘lsa, 2024-yilda 13,73 foizgacha biroz oshgan. 
Bu holat kompaniya ishlab chiqarish xarajatlarini nisbatan samarali boshqarganini va mahsulot sotishdan 
ko‘proq foyda olganini ko‘rsatadi. Operatsion foyda marjasi esa 2023-yildagi 10,18 foizdan 2024-yilda 9,04 
foizgacha pasaygan. Bunga sotuv, boshqaruv, logistika va mijozlarga xizmat ko‘rsatish bilan bog‘liq operatsion 
xarajatlarning oshgani ta’sir qilgan bo‘lishi mumkin. Ya’ni kompaniya yalpi foyda darajasini saqlab qolgan 
bo‘lsa-da, operatsion xarajatlarning ortishi operatsion rentabellikning pasayishiga olib kelgan.

Sof foyda marjasi 2023-yildagi 7,24 foizdan 2024-yilda 7,43 foizgacha yaxshilangan. Bunga kompaniyaning 
umumiy foydalilik darajasini saqlab qolgani sabab bo‘lgan. Natijada sof foyda biroz yaxshilangan. Ushbu 
holatlar rahbariyat tomonidan qabul qilingan moliyaviy va operatsion qarorlar kompaniyaning rentabellik 
ko‘rsatkichlariga bevosita ta’sir ko‘rsatishini namoyon etadi.

2-jadval. UzAuto Motors AJning 2023–2024-yillardagi samaradorlik ko‘rsatkichlari tahlili[9].

Samaradorlik ko‘rsatkichlari (2023–2024-yillar)

Aktivlar aylanuvchanligi 1,56 1,72 +0,16 ▲ Yaxshilangan

Zaxiralarni saqlash muddati 114 kun 99 kun -15 kun ▲ Yaxshilangan

Kreditorlik qarzlarini to‘lash 
muddati 72 kun 47 kun -25 kun ▲ Yaxshilangan

Debitorlik qarzlarini undirish 
muddati 14 kun 27 kun +13 ▼ Pasaygan

Jadvaldagi natijalar UzAuto Motors AJda aktivlardan foydalanish samaradorligi yaxshilanganini ko‘rsatadi. 
Aktivlar aylanuvchanligi 1,56 martadan 1,72 martagacha oshgan bo‘lib, bu har bir aktiv birligi hisobiga ko‘proq 
daromad olinganini anglatadi. Ushbu holat rahbariyat tomonidan sotuv hajmini oshirish va aktivlarni boshqarish 
bo‘yicha qabul qilingan qarorlar ijobiy natija berganini ko‘rsatadi.

Zaxiralarni saqlash muddati 114 kundan 99 kungacha qisqargani korxonada zaxiralar boshqaruvi 
samaradorligi yaxshilanganini bildiradi. Kreditorlik qarzlarini to‘lash muddati 72 kundan 47 kungacha kamaygani 
kompaniyaning yetkazib beruvchilar oldidagi majburiyatlarini o‘z vaqtida bajarishga intilayotganini ko‘rsatadi. 
Biroq debitorlik qarzlarini undirish muddati 14 kundan 27 kungacha uzaygan bo‘lib, bu pul mablag‘larining 
aylanish tezligini sekinlashtirishi va likvidlikka salbiy ta’sir ko‘rsatishi mumkin.

Umuman olganda, samaradorlik ko‘rsatkichlaridagi o‘zgarishlar menejerlar tomonidan aktivlar, zaxiralar, 
kreditorlik va debitorlik qarzlarini boshqarish bo‘yicha qabul qilingan qarorlar kompaniyaning operatsion 
samaradorligiga bevosita ta’sir ko‘rsatishini anglatadi.

3-jadval. UzAuto Motors AJning 2023–2024-yillardagi likvidlik 
va moliyaviy barqarorlik ko‘rsatkichlari tahlili[9].

Likvidlik va moliyaviy barqarorlik ko‘rsatkichlari tahlili
(2023–2024-yillar)

Joriy likvidlik koeffitsiyenti 1,12:1 1,40:1 +0,28 ▲ Yaxshilangan
Tezkor likvidlik koeffitsiyenti 0,41 0,55 +0,14 ▲ Yaxshilangan

Qarz koeffitsiyenti 35,28% 29,70% -5,58% ▲ Yaxshilangan
Foizlarni qoplash koeffitsiyenti 8,23 12,28 +4,05 ▲ Yaxshilangan

Likvidlik ko‘rsatkichlariga ko‘ra, joriy likvidlik koeffitsiyenti 2023-yildagi 1,12 dan 2024-yilda 1,40 gacha 
yaxshilangan. Bunga kompaniyaning savdo va boshqa kreditorlik qarzlarini kamaytirgani ta’sir ko‘rsatgan 
bo‘lishi mumkin. Natijada qisqa muddatli majburiyatlarni qoplash imkoniyati yaxshilangan. Tezkor likvidlik 
koeffitsiyenti 0,41 dan 0,55 gacha oshgan. Bunga aylanma mablag‘larni samaraliroq boshqarish va joriy 
majburiyatlarning kamayishi sabab bo‘lgan. Natijada tezkor likvidlik yaxshilangan. Qarz koeffitsiyenti 35,28 

foizdan 29,70 foizga kamaygan. Bunga kompaniyaning qarzlarni kamaytirish siyosati sabab bo‘lgan. Natijada 
moliyaviy risk pasaygan va kapital tuzilmasi mustahkamlangan. Shuningdek, foizlarni qoplash koeffitsiyentining 
8,23 martadan 12,28 martagacha yaxshilanishi korxonaning foiz xarajatlarini qoplash qobiliyati hamda moliyaviy 
barqarorlik darajasi yaxshilanganini tasdiqlaydi. Umuman olganda, 2024-yilda UzAuto Motors AJning likvidlik 
va moliyaviy barqarorlik holati 2023-yilga nisbatan ijobiy rivojlangan. Ushbu o‘zgarishlar rahbariyat tomonidan 
qarzlarni boshqarish, joriy majburiyatlarni kamaytirish va aylanma mablag‘lardan samarali foydalanish bo‘yicha 
qabul qilingan moliyaviy qarorlar kompaniyaning likvidlik hamda moliyaviy barqarorlik ko‘rsatkichlariga bevosita 
ta’sir ko‘rsatishini namoyon etadi.

Mahalliy kompaniyalarda IFRSni joriy etish jarayonida ayrim tashkiliy va uslubiy masalalar dolzarb bo‘lib 
qolmoqda. Birinchidan, malakali IFRS mutaxassislariga bo‘lgan ehtiyojning yuqoriligi ushbu jarayonda alohida 
e’tibor talab etadi. Ikkinchidan, moliyaviy hisobotlarni xalqaro standartlar asosida tayyorlash jarayoni sezilarli 
darajada yuqori xarajatlarni talab qiladi. Uchinchidan, moliyaviy hisobotlarni samarali yuritish uchun zamonaviy 
axborot tizimlarini joriy etish zaruriyati mavjud. To‘rtinchidan, bir xil ma’lumotlar turli darajadagi menejerlar 
tomonidan turlicha talqin qilinishi mumkin. Natijada moliyaviy hisobotlar va amaliy boshqaruv qarorlari o‘rtasida 
muvofiqlikni kuchaytirish zarurati yuzaga kelmoqda.

X U L O S A  V A  T A K L I F L A R
Xulosa o‘rnida ta’kidlash mumkinki, O‘zbekistonda MHXS (IFRS) standartlarini joriy qilish moliyaviy hisob 

tizimlarining shaffofligi va ishonchliligini oshirishga xizmat qiladi. UzAuto Motors AJ tajribasi shuni ko‘rsatadiki, 
MHXS asosida tayyorlangan moliyaviy hisobotlar faqat statistik axborot yoki rasmiy hisobot shakli emas, balki 
rahbariyat uchun muhim boshqaruv axboroti manbai hisoblanadi. Moliyaviy hisobotlarda aks etgan muhim 
ko‘rsatkichlarni o‘z vaqtida tahlil qilmaslik va ular asosida tegishli boshqaruv qarorlarini qabul qilmaslik 
kompaniyaning moliyaviy barqarorligini ta’minlash jarayonida muayyan qiyinchiliklarni yuzaga keltirishi mumkin. 
Moliyaviy ko‘rsatkichlardagi o‘zgarishlarni o‘z vaqtida tahlil qilish va ular asosida to‘g‘ri qarorlar qabul qilish 
kompaniyaning moliyaviy barqarorligini ta’minlashda muhim ahamiyatga ega.

Moliyaviy hisob va boshqaruv qarorlari o‘rtasidagi o‘zaro bog‘liqlik yirik korxonalarni samarali transformatsiya 
qilishning muhim omillaridan biridir. MHXS asosida shakllantirilgan sifatli moliyaviy ma’lumotlar strategik 
rejalashtirishni yo‘lga qo‘yish, risklarni boshqarish hamda uzoq muddatli moliyaviy barqarorlikni ta’minlash 
uchun ishonchli asos yaratadi.

